
Departement Landbou stel nuwe volstruisnavorser aan
Die Wes-Kaapse Departement Landbou beskou die volstruisbedryf as ‘n integrale deel van die ekonomie van die provinsie en Suid-Afrika.  Die Departement is verantwoordelik vir navorsing tot voordeel van al die bedrywe in die Wes-Kaap en beskou volstruisnavorsing as een van hul prioriteite.

Me Anel Meyer is onlangs as volstruisnavorser by die Instituut vir Diereproduksie aangestel en sal op die Oudtshoorn proefplaas gestasioneer wees. Sy volg in die voetspore van Koot van Schalkwyk wat diep spore in die volstruisbedryf getrap het. Me. Meyer sal verantwoordelik wees vir die bestuur van die volstruis-afdeling op die proefplaas en haar navorsing sal inskakel by die huidige volstruisnavorsingsprogram van die Provinsie. Die fokus van die navorsing val tans op voedings- en telingsnavorsing.

Me Meyer het in 1999 haar B.Sc Agric graad aan die Universiteit van Stellenbosch behaal en het haar gedurende Januarie 2000 by die navorsingspan op Oudsthoorn aangesluit.  Sy het onlangs haar MSc graad cum laude, wat gehandel het oor velbeskadiging by volstruise, aan die Universiteit van die Witwatersrand verwerf.  Sy is tans besig met haar PhD-studie aan die Universiteit van Stellenbosch oor genetiese- en omgewingsparameters vir kwantitatiewe en kwalitatiewe veleienskappe by volstruise.  Die belang van hierdie navorsing is die uitskakeling van die groot finansiële verliese wat volstruisprodusente ly as gevolg van die afgradering van beskadigde volstruisvelle.

